Әлимов Хәлим Руфхат улы 
Татарстан Республикасы Норлат районы Норлат гимназиясенең II категория физика укытучысы, 
сыйныф җитәкчесе
Кәрим Тинчурин иҗатына багышланган әдәби музыкаль кичә 
(рус төркемендә белем алучы балалар өчен)

МАКСАТ: 

· рус телле балаларга татар сөйләмен бер-берсе белән аралаштырлык дәрәҗәдә бирү һәм уңай нәтиҗәгә ирешү, татар телен өйрәнүгә һәм татар халкының гореф-гадәтләренә карата кызыксындыру уяту;

· рус телле балаларның мөстәкыйль фикерләүләрен активлаштыру, әсәрләрне укуга кызыксынуларын арттыру, язучының әдәби телен һәм грамматика кагыйдәләрен өйрәнү нигезендә бәйләнешле сөйләм күнекмәләрен үстерү, аралашу осталыгын киңәйтү;

· укучыларда коллективта бергәләп эшләү күнекмәләрен үстерү, татар халык уеннарын, биюләрен һәм җырларын өйрәнү.

ҖИҺАЗЛАУ: сәхнә бизәү өчен татар халкының сөлгеләре, милли киемнәр, сандык, савыт-саба, фонограммалар, әсәр геройлары өчен киемнәр, кирәкле аппаратура, плакатлар.

Кичә башлана. Класс бүлмәсе авыл өе кебек җиһазланган һәм бизәлгән.

Салмак кына “Каз канаты” көе яңгырый. Эскәмиядә, сәке читендә Гөлнур әби, Сәрвәр һәм Фатыйма утыралар. Гөлнур әби каз каурые сыдырып утыра, кызлар аңа булышалар. Алга алып баручы чыга.

Алып баручы:

· Хәерле көн, хөрмәтле кунаклар, кадерле дуслар! Татар театр сәнгатен үстерүгә кыйммәтле өлеш керткән драматург Кәрим Тинчуринның 120 еллыгына багышланган кичәбезне башларга рөхсәт итегез.

1923 нче ел. Кәрим Тинчурин “Сүнгән йолдызлар” драмасын иҗат итә. Анда сугыш афәтенең халык тормышына, аерым шәһесләр язмышына тәэсирен күрсәтә.

Әсәр музыкаль жанрда язылган. Анда сүрәтләнгән аулак өйдә кич утыру күренеше, егетләр белән кызларның кара-каршы җырлаулары, шаян сүз, көлке, “Каз канаты”  җыры, бер яктан әсәргә лиризм өстиләр, икенче яктан трагизмын арттыралар.

“Сүнгән йолдызлар” бүген дә, заманча актуальлеген югалтмаган әсәр буларак, театр сәхнәләрендә уңыш белән бара.

Менә без дә, халкыбызның шул матур традицияләрен дәвам итеп, сезне каз өмәсенең күңел ачу кичәсенә чакырдык.

1 күренеш. Катнашалар (Гөлнур, Сәрвәр, Фатыйма)

Фатыйма. Гөлнур әби, ата-бабадан калган йоланы эшләмичә ярамый, диләр. Кичкә егетләр килә, кертми  булмас. Егетләр дә булмагач, каз өмәсе буламыни ул, Гөлнур әби?

Гөлнур. Соң, бәбкәм, ни эшлик?
Сәрвәр. Әби. Кертик инде. Кертмәсәк, кызлар үпкәләрләр.

Гөлнур. Чәй җитәрлек тә бит, шикәр азрак...

Сәрвәр. Без шикәрне кызлар алдына гына куярбыз. Йә, әби бәгырем, кертикме?

Гөлнур. Ата-баба йоласы инде, кертерсез.

Фатыйма. Менә рәхмәт, Гөлнур әби, бик рәхмәт. Әйдә, кызлардан сөенчесен алыйк. (Чыга башлыйлар. Чыгу юлында сөйләшүне дәвам итәләр).

Гөлнур. Кызлар биредә юньле генә утырыгыз. Ярамаган эшләрегез булмасын.

Сәрвәр. Ярый, ярый, әби.

Фатыйма. Ярый, ярый, Гөлнур әби.

2 нче күренеш. Катнашалар (Сәрвәр, Фатыйма, кызлар)

Еракта “Каз канаты” көе яңгырый һәм өйгә кызлар килеп керә.

Сәрвәр. Кызлар, өйне бераз җыештырып алыйк әле. (Өй җыештыралар).

Фатыйма. Кызлар, егетләрдән бусага ялы түләтәбезме?

Кызлар. Түләтәбез, түләтәбез!

Фатыйма. Алайса, канатлар алып кер әле Сәрвәр! (Сәрвәр каз канатлары алырга чыгып китә. Бераздан бер кочак каз канатлары күтәреп керә һәм кызларга тарата. Фатыйма тәрәзгә күз сала һәм егетләр килгәнне күрә. Шул вакытта еракта “Каз канаты” җыры башлана).

Фатыйма. Кызлар, егетләр килә. Тизрәк урыннарыгызда булыгыз. Ә без Сәрвәр белән аларны каршы алабыз. (Ишек янына юнәләләр).

3нче күренеш. Катнашалар (Барлык кызлар һәм егетләр).

1нче егет. (Ишек шакый). Әссәламегаләйкем! Казлар, и-и, казлар, юк ла, кызлар симез булсын! (Өйдә кызларның көлүләре ишетелә)

Фатыйма. Сиңа, егет, кем кирәк?

1 нче егет. Кара кашлы кыз кирәк.

Фатыйма. Ни эшкә соң ул кирәк?

1 нче егет. Әнигә килен кирәк.

Фатыйма. Егет, сиңа, ни кирәк?

1 нче егет. Миңа нечкә бил кирәк.

Фатыйма. Ни эшкә соң ул кирәк?

1 нче егет. Ансыз яна яшь йөрәк.

Сәрвәр. Казларыбыз мамыксыз... Кызлар йоклый ястыксыз!..

Фатыйма. Шуны да син белмәгәч, йөрмә монда вакытсыз!.. (Сөлгеләр белән кыйныйлар)
1нче егет. Ай, ай, ай... (Кызлар көлешәләр). Казларыгыз кыз... кызларыгыз каз. Башларыгыз таз. Күзләрегез тоз. Үзегез котсыз. Борыныгыз курнос.

Фатыйма. И-и тозсыз!.. Әйдә, кер инде алайса. (Кереп китәләр. Алар урынына Мөршидә һәм Фатыйма  килә һәм ишектә икенче егет күренә).
Мөршидә. Егет, сиңа, ни кирәк?

Гайфулла. Ак каз канаты кирәк.

Мөршидә. Ни эшкә соң ул кирәк?

Гайфулла. Очарга.

Мөршидә. Ни эшләргә!..

Гайфулла. Матур кызлар кочарга. (Кызны кычакламакчы була).

Фатыйма. И-и өтек карга, буш кул салма кызларга, акчаң кайда?
Гайфулла. Акча сезгә кирәксә, менә ул тулы кесә. (Кереп китәләр).
Кызлар. Канат сатам, канат сатам, канат сатам! (Алар урнына Сирай һәм Сәидә килә)
Сирай. Кая ул, мин алам, мин алам.

Сәидә. Акчаң җитәрме соң, үзең чибәрме соң?

Сирай. Акчам тулы өй асты, үзем чибәр бик яхшы.

Кызлар. Ха-ха-ха! (Егет Сәидәне кочакламакчы була.)
Сәидә. Кагылма миңа, исәр! (Кыйный)
Сирай. И-и юләр.
Сәидә. Алаймы? (Кыйный башлый)
Сирай. Бетте, бетте, мә ал! (Акчасын тешләп муенын суза)
Сәидә. Нәрсә ул!

Сирай. Ял.

Сәидә. Ярый инде, кал әйдә. (Кереп китәләр)
4нче күренеш. Катнашалар (Барлык кызлар, Саймә һәм Салих).

Саймә. Сиңа, егет, ни кирәк?

Салих. Атаң башы.

Саймә, Фатыйма. Алаймы? (Кыйныйлар).
Салих. Чү, чү, илчегә үлем юк... Менә егетләрдән сезгә, бусага ялын алыгыз, тамагыгызга ут булып керсен. (Итәгеннән конфетлар, чикләвекләр бирә).
Саймә. Кер алайса! (Керәләр).
5нче күренеш. Катнашалар (Кызлар, егетләр)

Кызлар бергә. Канат сатам, канат сатам, канат сатам!...

Егетләр бергә. Мин алам, мин алам, мин алам (Кызлар белән парлашалар)
Кызлар бергә. Канат хакы бер алтын.

Егетләр бергә. Үзеңдә калсын.(Борылалар)
Кызлар бергә. Чын егет булса алсын!

Егетләр бергә. (Борылып) Йә? (Ишеккә шакыган тавыш ишетелә, бергә шунда юнәләләр)
6нчы күренеш. Катнашалар (Сәрвәр, Исмәгыйль, мәхдүм)

Исмәгыйль. Әссәламегаләйкем, казлар, кызларыгыз симез булсын. (Барысы да көләләр)
Сәрвәр. Сиңа, егет, ни кирәк?

Исмәгыйль. Миңа нечкә бил кирәк.

Сәрвәр. Ни эшкә соң ул кирәк?

Исмәгыйль. Ансыз яна яшь йөрәк.

Сәрвәр. Сиңа егет ни кирәк?

Исмәгыйль. Каз мамык ястык кирәк.

Сәрвәр. Казларыбыз мамыксыз, кызлар йоклый ястыксыз.

Фатыйма. Шуны да син белмәгәч, йөрмә монда вакытсыз!.. (Кыйныйлар, гомуми көлү)
Сәрвәр. Сиңа егет ни кирәк?

Исмәгыйль. Ак каз канаты кирәк.

Сәрвәр. Ни эшкә соң ул кирәк?

Исмәгыйль. Очарга.

Сәрвәр. Ни эшләргә!..

Исмәгыйль. Матур кызлар кочарга. (Кызны кычакламакчы була).

Фатыйма. И-и өтек карга. Буш кул салма кызларга! Акчаң кайда?
Исмәгыйль. Акча сезгә кирәксә, менә ул тулы кесә.

Кызлар. Канат сатам, канат сатам, канат сатам!..

Исмәгыйль. Кая ул, мин алам, мин алам.

Сәрвәр. Акчаң җитәрме соң? Үзең чибәрме соң?

Исмәгыйль. Акчам җитәр, үзем чибәр. (Егет Сәрвәрне кочакламакчы була.)
Сәрвәр. Кагылма миңа, исәр!.. Кая ялың?
Исмәгыйль.  (Акчасын тешләп) Мә, ал!
Сәрвәр. Нәрсә ул!

Исмәгыйль. Ял.

Сәрвәр. Ярый, кал. (Кереп китәләр)
“Каз канаты” биюе.

7нче күренеш. Катнашалар (1 егет, Надир, Сәрвәр)

1нче егет. (читтә боегып торган Надирга). Мәхдүм, син ничек болай киләсе булдың? (Гомуми көлү)

Надир. Син наданны күрергә килдем.

1нче егет. Тешли ул безнең Мәхдүм.

Надир. Ә син, телеңә салынма. Бездә дә ул бар, менә ул. (Үртәп телен чыгара. Гомуми көлү. Сәрвәр уңайсызланып аптырап тора).

Надир. Нигә сез минне рәнҗетәсез? Нигә рәнҗетәсез?! Көлмәгез миннән, көлмәгез. Юкса мин сезне... ( Кизәнә. Кызлар чинашалар).
Сәрвәр. (Барып кулыннан тотып). Егетләр, кызлар, Мәхдүм минем кунагым... Рәнҗетмәгез аны.

Надир. Рәхмәт, рәхмәт, Сәрвәр туташ. Мин сезгә уңайсызламам. Сәрвәр туташ, менә шул почмакта гына утырырга рөхсәт итегез... Менә, кызлар, сезгә бүләк. Менә бусага ялы... Миңа каз канаты да кирәк түгел... Миңа аны сатучы булмавын белеп килдем. Уйнагыз, егетләр. Җырлагыз, биегез! Мин сезгә уңайсызламам.

Кызлар. Мәхдүм, рәхмәт сиңа, рәхмәт.

Татар халык уеннары уйнала.
Исмәгыйль. Мәхдүм. әйдә бас әле булмаса.

Барысы бергә. Әйдә, мәхдүм, әйдә бие!..

Надир бии башлый. Ул биегәндә староста, писарь килеп керәләр. Кызлар аптырашып калалар. Сәрвәр Исмагыль янына килеп баса.
8 нче күренеш. Катнашалар (егетләр, кызлар, староста, писарь)

Стараста. Бу ни эш, мәхдүм?.. Килешми, килешми. Килешә торган эш түгел! Егетләр, туктагыз! Йомыш бар. Писарь, кәгазьне карап кычкыра башла!

Писарь. Гайфулла Шәмсетдинов...

Староста. Гайфулла энем.

1 нче егет. Нәрсә?

Староста. Бас шунда. Егетләр, исемнәрегез чыкканнар менә шунда килеп басыгыз!

Писарь. Сирай Нәҗметдинов.

2нче егет. Монда.

Староста. Гатаулла Фәсхетдинов.

Староста. Монда юкмы?

Егетләр. Юк.

Староста. Башкалар монда күренми. Егетләр, хәзер каравыл өенә әйдәгез. Иртәгә калага барабыз.

Надир.  Саттар агай!

Староста. Син нишләп монда, мәхдүм? Килешми, килешми...

Надир. Юк ла, болай гына. Нәрсәгә бу егетләрне калага алып барасыз?

Староста. Чакырганнар. Патшадан үрәдниккә хәбәр килгән. Ярман патшасы безнең патшага каршы сугыш ачкан.

Барысы бергә. Сугыш!!!

Катып калалар, Исмәгыйль Сәрвәргә ташлана.

Староста. Әйе, сугыш.

Исмәгыйль. Менә ул сүнгән йолдызлар каян килеп чыкты...

Сәрвәр катып кала.

Староста. Йә, әйдәгез, егетләр!!!!

Кызлар елашалар, егетләр чыгып китәләр.

Надир (шатланып). Сугыш, әһә, сугыш!.. Мин сугышка бармыйм, мин калам. Мин зәгыйфь, мин бөкере. Мин гурбун!...

Сәрвәр урнында катып кала. Егетләр “Каз канаты” җырлап китәләр.

Сәрвәр. Исмәгыйль, Исмәгыйль! (Каты итеп елый)

Пәрдә.

